
Rezyume  

2026-yilning II choragida koʻchmas mulk bozorida talab va taklifning 

bir vaqtda oshishi davom etdi. Aholi daromadlari, yuqori iqtisodiy faollik, 

ipoteka kreditlari talabni qoʻllab-quvvatlagan boʻlsa, qurilish ishlari, turar-joy 

investitsiyalari taklifni oshirdi. 

Bozordagi bitimlar soni oʻtgan yil darajasida saqlanib qoldi. II 

chorakda 74,4 mingta oldi-sotdi bitimi rasmiylashtirildi. Eskrou tartibi joriy 

etilishi arafasida bitimlarning bir qismi oldindan mart oyiga koʻchirilgani sababli 

aprel-may oylarida vaqtinchalik pasayish kuzatildi, iyun oyida esa faollik qayta 

tiklandi. 

Ipoteka kreditlari uy-joyga boʻlgan talabning qoʻllab-quvvatlovchi 

asosiy omillaridan biri boʻldi. II chorakda 7,4 trln soʻmlik ipoteka kreditlari 

ajratilib, oʻtgan yilning mos davriga nisbatan 48 foizga oshdi. Birinchi yarim 

yillikda ipoteka kreditlari hajmi 13,1 trln soʻmni tashkil etdi. 

Uy-joy taklifi barqaror oshib bormoqda. Birinchi yarim yillikda qurilish 

ishlari 13,8 foizga, foydalanishga topshirilgan uy-joylar maydoni 7,2 foizga 

oshdi. Turar-joy qurilishiga 27,3 trln soʻm investitsiya yoʻnaltirilishi kelgusi 

davrlarda ham yangi taklifning bozorga chiqishini qoʻllab-quvvatlaydi. 

Koʻp qavatli uylardagi xonadonlar narxlari oʻsuvchi, biroq moʻtadil 

dinamikada shakllandi. Iyun oyida birlamchi va ikkilamchi bozorlarda narxlar 

soʻm hisobida mos ravishda yillik 6,2 va 6,3 foizga oshdi. 

Hududlarda bozor dinamikasi poytaxtga nisbatan faolroq 

shakllanmoqda. Bitimlar sonining eng yuqori oʻsishi Xorazm viloyatida qayd 

etildi. Uy-joy narxlarining Toshkent shahriga nisbatan boshqa hududlarda 

tezroq oshishi pastroq narx bazasi, mahalliy talab, daromadlar va investitsion 

faollikning kengayishi bilan izohlanadi. 

Ijara bozorida talab yuqori saqlangan boʻlsa, yer uchastkalari 

bozorida yillik pasayish davom etdi. Iyun oyida Toshkent shahrida ijara 

narxlari dollar hisobida 11,6 foizga oshdi. Yer uchastkalarining oʻrtacha taklif 

narxi esa oʻtgan yilga nisbatan 9 foizga past boʻldi, biroq may oyidagi 

pasayishdan soʻng oylik hisobda qisman tiklandi. 

Koʻchmas mulk bozoridagi faollik 

2026-yilning II choragida koʻchmas mulk bozoridagi faollik I chorak 

oxirida kuzatilgan tezlashishdan soʻng nisbatan barqarorlashdi.  

Aprel-iyun oylarida jami 74,4 mingta koʻchmas mulk oldi-sotdisi bilan bogʻliq 

bitimlar rasmiylashtirilib, ushbu koʻrsatkich oʻtgan yilning mos davriga nisbatan 

deyarli oʻzgarishsiz qoldi (oʻsish 0.1%) (1-rasm). 

Bunda chorak davomidagi oylik dinamika turlicha shakllandi. Mart oyida 

eskrou tizimi joriy etilishi arafasida bitimlarning bir qismi oldindan 

rasmiylashtirilgani hisobiga bozor faolligi keskin oshdi. Yangi tartib kuchga 

kirgach, aprel-may oylarida bitimlar sonida vaqtinchalik toʻgʻrilanish kuzatildi. 

Iyun oyida esa bozor faolligi qayta tiklanib, avvalgi oʻsish trayektoriyasiga 

qaytdi. Bu bozor ishtirokchilarining yangi hisob-kitob tartibiga bosqichma-

bosqich moslashayotganini hamda oldingi oylardagi pasayish asosan 

vaqtinchalik omillar bilan bogʻliq boʻlganini koʻrsatadi. 

Hududlar kesimida II chorakda (sof) bitimlar soni Xorazm viloyatida 17,8 

foizga, Navoiy va Sirdaryo viloyatlarida qariyb 7,5 foizga, Qoraqalpogʻiston 

Respublikasida esa 6,1 foizga oshdi.  

Toshkent shahrida bitimlar soni 2 foizga oshgan boʻlsa, Fargʻona, 

Buxoro, Jizzax, Samarqand va Toshkent viloyatlarida oʻtgan yilning mos 

davriga nisbatan biroz kamayish kuzatildi. Ayrim hududlardagi nisbatan 

moʻtadil dinamika bitimlarning oylar va choraklar boʻyicha bir martalik qayta 

taqsimlangani bilan izohlanadi.  

Shu bilan birga, yil boshidan (yanvar–iyun) barcha hududlarda bitimlar 

soni oʻtgan yilning mos davriga nisbatan sezilarli oʻsdi. 

2026-yilning II choragida koʻchmas mulk bozorida talab va taklif bir vaqtda 

oshib bordi. Uy-joy bozorida talab yuqori iqtisodiy faollik, aholi daromadlarining 

oʻsishi va ipoteka kreditlari hisobiga qoʻllab-quvvatlanmoqda. Taklif tomonidan 

bozor faolligini qurilish hajmlarining yuqori oʻsishi va birlamchi bozorda 

taklifning kengayishi qoʻllab-quvvatlamoqda (2-rasm). 

1-rasm. Koʻchmas mulk oldi-sotdi 

bitimlari soni, ming dona 
2-rasm. Koʻchmas mulk bozorini qoʻllab-

qoʻvvatlovchi makroiqtisodiy omillar 

  
Manba: e-notarius, Markaziy bank, Milliy statistika qoʻmitasi. 

2026-yilning yanvar-iyun oylarida iqtisodiyotning real oʻsishi  

8,5 foizni tashkil etdi. Aholining umumiy daromadlari real hisobda 9,2 foizga, 

aholi jon boshiga daromadlar esa 7,3 foizga oshdi.  

Shu bilan birga, ipoteka kreditlari ajratish hajmining yuqori oʻsishi, ayniqsa, 

birlamchi bozorga talabni oshirmoqda. 2026-yilning II choragida ajratilgan 

ipoteka kreditlari hajmi 7,4 trln soʻmni tashkil etib, oʻtgan yilning mos davriga 

nisbatan 48 foizga oshdi (birinchi yarim yillikda mazkur koʻrsatkich 13,1 trln 

soʻmga yetib, yillik hisobda 38 foizga koʻpaydi). 

2026-yilning birinchi yarmida qurilish sohasida yuqori faollik saqlanib qoldi. 

Bajarilgan qurilish ishlari hajmi oʻtgan yilning mos davriga nisbatan 13,8 foizga 

oshdi.  

Birinchi yarim yillikda turar-joy qurilishiga 27,3 trln soʻm investitsiya 

yoʻnaltirilib, uning jami asosiy kapitalga investitsiyalardagi ulushi 8,1 foizni 

tashkil etdi. Umuman, qurilish faoliyati va turar-joy qurilishiga yoʻnaltirilgan 

investitsiyalar hajmi 59,8 trln soʻmga yoki jami investitsiyalarning 17,7 foiziga 

teng boʻldi. Umuman, asosiy kapitalga investitsiyalar yuqori oʻsgan sharoitda  

turar-joy qurilishiga yoʻnaltirilgan investitsiyalar iqtisodiyotdagi yuqori 

investitsion faollikning muhim yoʻnalishlaridan biri boʻlib qolmoqda.  

2026-yilning yanvar-iyun oylarida 7,7 mln kvadrat metr uy-joy 

foydalanishga topshirilib, oʻtgan yilning mos davriga nisbatan 7,2 foizga oshdi. 

II chorakda foydalanishga topshirilgan uy-joy maydoni oʻtgan yilning mos 

choragiga nisbatan 7,7 foizga koʻpaydi. 

Uy-joy qurilishining asosiy qismi yakka tartibdagi uy-joylar hissasiga toʻgʻri 

kelishda davom etmoqda.  

Ishga tushirilgan uylar soni birinchi yarim yillikda 30,9 mingtani tashkil etib, 

oʻtgan yilga nisbatan 0,3 foizga oshdi. Shu bilan birga, uy-joylarning umumiy 

maydoni 7,2 foizga oshgan.  

Bu foydalanishga topshirilgan uy-joylarning oʻrtacha maydoni 

kattalashgani va taklif tarkibida nisbatan yirik yakka tartibdagi uylarning ulushi 

yuqori boʻlganini koʻrsatishi mumkin. 

1-jadval. Uy-joy qurilishi bilan bogʻliq koʻrsatkichlar 

Koʻrsatkich nomi 
2025-yil 
yanvar-

iyun 

2026-yil 
yanvar-iyun 

Oʻzgarishi 

Ishga tushirilgan uy-joylarning umumiy 
maydoni, mln kv. m. 

7,2 7,7 7,2% 

Ishga tushirilgan uylar soni, ming dona 30,8 30,9 0,3% 

Ishga tushirilgan koʻp xonadonli           
uy-joylarning umumiy maydoni,  
ming kv. m.  

24,0 16,6 -30,8% 

1000 kishiga toʻgʻri keladigan 
foydalanishga topshirilgan turar-joy 
binolari maydoni, kv.m. 

190,5 200,7 5,4% 

     

 

Manba: Milliy statistika qoʻmitasi. 
 

Hududlar kesimida uy-joylarni foydalanishga topshirish hajmining eng 

yuqori oʻsishi Xorazm viloyatida – 22,9 foiz va Toshkent shahrida – 21,5 foiz 

qayd etildi. Shuningdek, Fargʻona viloyatida 11,3 foiz, Jizzax viloyatida 10,7 

foiz va Andijon viloyatida 8,2 foizlik oʻsish kuzatildi.  

Uy-joy taklifining barqaror oshib borishi bozordagi talabni 

muvozanatlashtirib, narxlar dinamikasining moʻtadil shakllanishiga xizmat 

qilmoqda. Qurilish ishlari va investitsiyalar hajmining yuqori oʻsishi esa kelgusi 

davrlarda ham yangi taklifning bosqichma-bosqich bozorga chiqib borishi 

uchun zamin yaratmoqda. 

Ochiq internet platformalaridagi eʼlonlar dinamikasi bozor taklifi 

segmentlar boʻyicha turlicha shakllanganini koʻrsatdi. Markaziy bank hisob-

kitoblariga koʻra, II chorakda birlamchi bozordagi eʼlonlar soni I chorakka 

nisbatan 5,5 foizga va ijara eʼlonlari 4,9 foizga oshdi. Ikkilamchi bozordagi 

eʼlonlar soni 4,8 foizga, yer uchastkalari boʻyicha eʼlonlar esa 3 foizga kamaydi 

(3-rasm). 

3-rasm. Ochiq internet platformalaridagi eʼlonlar soni dinamikasi, dona 

     
Manba: Markaziy bank. 

 

Narx tendensiyalari  

2026-yilning II choragida koʻchmas mulk narxlari oʻsuvchi dinamikani 

saqlab qoldi. Shu bilan birga, oʻsish surʼatlari iqtisodiy faollik va aholi 

daromadlari oʻsishiga nisbatan moʻtadil boʻlmoqda. 

Iyun oyida birlamchi bozorda koʻp qavatli uylardagi xonadonlar narxi soʻm 

hisobida 6,2 foizga, dollar hisobida esa 12 foizga oshdi. Ikkilamchi bozorda 

ham shunga yaqin dinamika kuzatilib, narxlar soʻm hisobida 6,3 foizga va dollar 

hisobida 12,2 foizga qimmatlashdi (4 va 5-rasmlar). 

Birlamchi va ikkilamchi bozorlarda narxlar dinamikasining deyarli bir xil 

shakllanishi uy-joyga boʻlgan talab umumiy bozor boʻyicha barqaror 

shakllanayotganini koʻrsatadi.  

Narxlar oʻsishi Toshkent shahriga nisbatan boshqa hududlarda yuqoriroq 

shakllandi. Hududlardagi nisbatan yuqori oʻsish pastroq narx bazasi, aholi 

daromadlari, qurilish va investitsion faollikning kengayishi bilan bogʻliq. 

4-rasm. Birlamchi koʻchmas mulk 

bozoridagi1 xonadonlar narxlari 

dinamikasi, yillik, foizda 

 

5-rasm. Ikkilamchi koʻchmas mulk 

bozoridagi1 xonadonlar narxlari 

dinamikasi, yillik, foizda  

 

Manba: Markaziy bankning ochiq maʼlumotlar asosidagi hisob-kitoblari. 

Ijara va yer bozorlari 

2026-yilning II choragida ijara bozorida talab yuqori darajada saqlandi. 

Markaziy bankning ochiq eʼlonlar asosidagi hisob-kitoblariga koʻra, 

Respublika boʻyicha ijara narxlarining yillik oʻsish surʼati II chorak davomida 

tezlashdi. Iyun oyida koʻp qavatli uylardagi xonadonlar ijara narxlari oʻtgan 

yilning mos oyiga nisbatan soʻm hisobida 7,1 foizga, dollar hisobida esa 13 

foizga oshdi.  

Toshkent shahrida ijaraning oʻrtacha taklif narxi iyun oyida bir kvadrat 

metr uchun oyiga 9,5 dollarni yoki 114 ming soʻm atrofini tashkil etdi. Bu soʻm 

hisobida oʻtgan yilning mos oyiga nisbatan 5,8 foizlik (dollarda – 11,6 foiz) 

oʻsishni anglatadi (6-rasm). 

Iyun oyida ijara eʼlonlari sonining qayta koʻpayishi taklifdagi aprel-may 

qisqarishini qisman qopladi. Biroq narxlar oʻsishining saqlanib qolishi talab 

ham yuqori boʻlganini koʻrsatadi.  

Poytaxtda xizmatlar sohasi va ishbilarmonlik faolligining kengayishi, 

ichki migratsiya jarayonlari, vaqtinchalik yashashga boʻlgan ehtiyoj ijaraga 

talabni qoʻllab-quvvatlamoqda. 

Toshkent shahrida yer uchastkalari narxlarida pasayuvchi yillik 

dinamika davom etdi. Iyun oyida 100 kvadrat metr yerning oʻrtacha taklif narxi 

qariyb 292 mln soʻmni tashkil etib, oʻtgan yilning mos oyiga nisbatan 9 foizga 

 
1 Ushbu narx indekslarini hisoblashda birlamchi va ikkilamchi bozordagi koʻp-qavatli uylardagi xonadon 
(kvartira) narxlari hisobga olinib, yakka tartibdagi uy-joy narxlari hisobga olinmaydi. 

past boʻldi. Shu bilan birga, may oyidagi keskin pasayishdan soʻng iyun oyida 

narxlar oylik hisobda 2,6 foizga tiklandi (7-rasm). 

6-rasm. Xonadonlar uchun ijara2 

narxlari dinamikasi,  

yillik oʻsish, dollar indeksida 

 

7-rasm. Toshkent shahridagi yer 

uchastkalari narxlari dinamikasi,  

100 kv. m uchun, mln soʻmda  

 

Manba: Markaziy bankning ochiq maʼlumotlar asosidagi hisob-kitoblari. 
 

 

 

 

 

 

 

 

 

 

 

 

 

 

 

 
2 Ushbu narx indeksida ham yakka tartibdagi uy-joy (hovlilar) narxlari hisobga olinmagan. 

